
Davlat POLVON


    


    JO‘NATILMAGAN


    MAKTUB


    


    


    Ushbu kitobning chop etilishida


    hisobsiz xissa qo‘shgan


    himmati qimmatli insonlarga


    minnatdorchilik bildiraman.


    Muallif.


    



    TABIIYLIK TABIATI


    


    Hayot shunaqa: domiga tortdimi, ketding, kun ko‘rasan, yashaysan, kuningni ko‘rasan... Kunlaring oylarga, oylar yillarga aylanib, ulg‘ayish o‘rniga qarib boraverasan. Ziddiyatlar, ixtiloflar, g‘iybatlar bilan... Yomon-da, juda yomon! Kimnidir, nimanidir sog‘inasan, lekin nimaligini bilolmaysan.


    Ajoyib kunlarning birida eski qadrdoningni uchratib qolasan. Avval begonasiraysan, keyin ko‘nikasan. Birdan tuyg‘ular uyg‘onib, xotira g‘ubori ketadi. Sen o‘zingni, o‘zligingni sog‘ingansan. Yuragingni, qalbingni, ko‘nglingni, dilingni sog‘ingansan. Hayotga boshqa ko‘z bilan qaray boshlaysan. Sen yana uyg‘onding. Ehtimol, qisqa muddatga, ehtimol, bir lahzaga...


    Kecha men shunday bo‘ldim. Davlat Polvon bir taxlam she’rlarini tutqazganida avval erinchoqlik bilan, keyin shavq bilan o‘qiy boshladim, o‘quvchiga aylandim. Ustoz Erkin Vohidovning “O‘zbekning hammasi shoir”, degan lutfi esimga keldi, shoirlarning shoirrog‘i – shunday yosh iste’dod borligi meni chindan hayajonga soldi.


    Davlatjonning she’rlari yelim idishlarga qamalgan, “kumushlantirilgan shifobaxsh” suyuqlik emas. Oltin qumlar zarralarini to‘zg‘itib o‘ynab, o‘zaniga sig‘may shavq bilan toshayotgan tabiiy buloq suviga o‘xshaydi. Bu she’rlar shishajom – akvariumda yalt-yult qilib, beg‘am va betahlika yashaydigan, terisiga siqquncha semirgan tillo baliqlar emas, bo‘tana qishloq ariqlarida loyqa toshlar orasida shoirona xayollar surgan jaydari baliqchalarni eslatadi. Bir so‘z bilan aytganda, tiriklik, hayot bor bu she’rlarda.


    Qo‘lga olinmaydigan, varaqlanmaydigan kitob o‘lik sanaladi. O‘qisang yuqmaydigan asarlar sun’iy yaratilgan klonlarning o‘zginasi. Hech narsa asalari g‘uvillashidek, kapalak porillashidek, qizg‘aldoq chayqalishidek zavq berolmaydi. Tabiiylikka ne yetsin!


    


    Mendan keyin yana qancha


    maysalar ham o‘roq ko‘rgan,


    Omonat deb izlarimni


    shu maysalar o‘rab qo‘ygan.


    Qo‘nib o‘tgan har qushchadan


    kaminani so‘rab qo‘ygan,


    Yetim qolgan dala-dashtni


    va shiyponni sog‘inganman.


    (“Sog‘inch”)


    


    Men Davlatjonning she’rlarini o‘qib, qishloq hayotini aniq-tiniq his etdim, sog‘inganimni sezdim. Qishloqiligim yodimga tushdi. Hislarim xirmon yoygan chumolilardek g‘imirlab qoldi. Menimcha, she’r shu!


    Yozayotgan, shoir bo‘lib yashayotgan Davlatjon ukamga ustozlar yo‘lini tilayman.


    


    Iqbol MIRZO


    O‘zbekiston xalq shoiri


    

  


  
    QARAB QO‘Y



    


    Dilbar, shamol to‘zg‘itgan


    sochlaringni tarab qo‘y,


    Seni sog‘inib borsam


    derazangdan qarab qo‘y.


    Bu dunyoda ayol ko‘p


    valekin onang bitta,


    Seni jonidan suygan


    qaynonamni so‘rab qo‘y.


    


    Kecha yozgan xatimni


    ukam eltib bermasa,


    Shart tutib, ayamasdan


    qulog‘ini burab qo‘y.


    


    Sen meni suyar bo‘lsang,


    ishqimda kuyar bo‘lsang,


    Kechasi darvozangni


    yopmay, toshni tirab qo‘y.


    


    Ko‘z yoshlaringni artmay,


    saqla doim yoningda,


    To‘kilgan kiprigingni


    ro‘molchangga o‘rab qo‘y.


    


    Hozir shamol to‘zg‘itgan


    sochlaringni tarab qo‘y,


    Agar meni sog‘insang


    derazangdan qarab qo‘y.


    


    


    JO‘NATILMAGAN MAKTUB


    


    (Qishda yozilgan she’r)


    


    Salom, ona! Omon bormisiz,


    Yo‘l kutib,


    Ko‘z tutib, menga zormisiz?


    Bu yerda boshimni silagan qo‘l yo‘q,


    Mehringiz – izimga yoqqan qormidi?


    


    Sog‘indim deyman-u, bora olmayman,


    Tosh kentga dilimni yora olmayman.


    Qishloqda o‘zimni to‘raday sezib,


    Shaharda bemalol yura olmayman.


    


    Bo‘ynimda galstuk, qo‘limda popka,


    Ishimga shoshaman qo‘ltiqlab o‘pka.


    Bilmadim, har holda o‘sib boryapman –


    Ishonib o‘zimga va yolg‘on gapga.


    


    Sovuqdan qo‘llarim qotib qolyapti,


    (Ammamning uyida yotib qolyapman).


    Uchragan kimsaga she’r o‘qiyverib,


    Shoir degan nomni sotib olyapman.


    


    Yemog‘im, ichmog‘im bir me’yorida,


    Sog‘lig‘im Egamning ixtiyorida.


    Ko‘ksimga mushtlayman. Axir ustozim


    Kimsan – O‘zbekiston xalq shoiri-da!


    


    Hozirdan yog‘ bosib ikki ko‘zimni,


    Qo‘rsayib maqtabman o‘zim-o‘zimni.


    Akamlar holini hali so‘rmadim,


    Yolg‘iz opam qalay? O‘zi tuzukmi?


    


    Loysuvoq tomlardan o‘tgandir chakki,


    (Shu yozda amallab shiferlasak-chi?)


    Hozircha qishloqqa bormasam kerak,


    Kitobim chiqqanda borarman balki...


    


    Nomimdan salom deng suyanchiqlarga,


    Men uchun kuyungan kuyunchaklarga.


    Sog‘inib qolganda yo‘l kutib turmay,


    She’rimni yodlating jiyanchalarga.


    


    


    II


    


    Salom, ey, qishloqlik mehribonlarim,


    Sog‘inchim uzildi yana tandirdan.


    Hamon yodimdasiz, qadrdonlarim,


    Men ham esingizdan chiqmagandirman?


    


    Past-baland ko‘chalar ko‘zga surtguday,


    Hammasiga boshim suqmagandirman.


    Xudo xayringizni bersin, o‘rgulay,


    Eslang, esingizdan chiqmagandirman.


    


    Sizga qo‘l uzatsam esnayapsizmi,


    Balki so‘zingizni uqmagandirman.


    Axir men o‘shaman – eslayapsizmi,


    Axir esingizdan chiqmagandirman?


    


    Birga o‘gtanida shomlarimiz ham,


    Kimga yoqib, kimga yoqmagandirman.


    Tutashib ketgan-ku tomlarimiz ham,


    Endi esingizdan chiqmagandirman.


    


    Sizdan yuz burmadim, kechmadim, illo,


    Sig‘masam, dunyoga sig‘magandirman.


    Insof bilan ayting, xolisanlillo,


    Ayting, esingizdan chiqmagandirman.


    


    Kecha oshno edik – tonayapsizmi,


    Ko‘zingizga cho‘pak tiqmagandirman.


    Axir men o‘shaman – taniyapsizmi,


    Birdan esingizdan chiqmagandirman?


    


    Esda tutmoq kerak eski do‘stlarni,


    Garchi esdaliklar yig‘magandirman.


    Faqat titkilamang “vedemost”larni,


    Zero, esingizdan chiqmagandirman.


    


    Ana!


    Ana, tilingizdan otildi ismim,


    Endi haydamassiz ostonangizdan?


    Ming bor sadag‘angiz bo‘layin o‘zim,


    Bitta o‘pib qo‘yay peshonangizdan.


    


    Cho‘lpillatib o‘pay peshonangizdan...


    


    


    OPAMGA


    


    Yarim tunda qochdi ko‘zimdan uyqu,


    Yana yodga tushding, jonajonim-a.


    Senga yozganlarim tuyular siyqa,


    Bittagina opam, opajonim-a.


    


    Qizi bor hovlining farishtasi bor,


    Manguga bog‘langan jon rishtasi bor.


    Pahlavon otamdan birgina yodgor –


    Chittakkina opam, opajonim-a.


    


    Qoshing qarosidan, yuzing olidan,


    Sochingga qadagan majnuntolingdan.


    Men go‘yo mingdaman, sen o‘n oltida,


    Xuddigina, opam, opajonim-a.


    


    Qancha yillar o‘tdi, odamlar o‘tdi,


    Ko‘ngilga yaqin ko‘p qadamlar o‘tdi.


    Dilxiralik o‘tdi, alamlar o‘tdi,


    O‘tdi gina, opam, opajonim-a.


    


    Sen borsan – ko‘kragin keradi ukang,


    Uzoqda rizqini teradi ukang.


    O‘zing mushtdekkina, yuraging ulkan,


    Mittigina opam, opajonim-a.


    


    Shu sog‘inch deganning to‘qmog‘i yomon,


    Dildagi tilimga chiqmog‘i gumon.


    Baxtimga omon bo‘l, ey mehri ummon,


    Soddagina opam, opajonim-a.


    


    



    SOG‘INCH


    


    Tongga quchoq ochib turgan


    ul ayvonni sog‘inganman,


    Shirin ifor sochib turgan


    gul – rayhonni sog‘inganman.


    Qo‘llariga xino qo‘ygan,


    chiroyiga bino qo‘ygan,


    Soyamdan ham qochib yurgan


    nigoronni sog‘inganman.


    


    Qaysi ona bolam, deydi –


    o‘shal mening onam bo‘lgay,


    Tillaridan to‘kilgan bol,


    asal mening onam bo‘lgay.


    Bu dunyoda hammadan ham


    go‘zal mening onam bo‘lgay,


    Kecha-kunduz duo qilgan


    mehribonni sog‘inganman.


    


    Qishlog‘imdan qadam uzib,


    Tosh shaharni panoh qildim,


    Diydam qotib ketdi bunda –


    diydorimni uzoq qildim.


    Bitta savob ishni qilmay,


    qancha-qancha gunoh qildim,


    Qaroqchitol degan otlig‘


    gul makonni sog‘inganman.


    


    Peshonamga bitik bitgan


    qahri qattiq taqdirmidi,


    Bir kun do‘stsiz ichgan oshim


    achchiqmidi, taxirmidi?


    Bilmam, meni sog‘intirgan


    o‘choqmidi, tandirmidi –


    Tandirning og‘zida pishgan


    kulcha nonni sog‘inganman.


    


    Kaftlarimda mayda toshlar –


    bundan ortiq qadoq bo‘lmas,


    Qancha malham surib ko‘rdim,


    lekin sira adoq bo‘lmas.


    Bundan ortiq sog‘inch yo‘qdir,


    bundan ortiq firoq bo‘lmas,


    Bostirmada qolgan o‘shal


    loy ketmonni sog‘inganman.


    


    Deydilar, yon qo‘shni bo‘lsa,


    bolangga ish topilmaydi,


    Qozoning ham turar qaynab,


    biror tashvish topilmaydi.


    Kunda mehmon kelsa hamki,


    darvozalar yopilmaydi,


    Yon qo‘shni – jon qo‘shni bo‘lgan


    qadrdonni sog‘inganman.


    


    Mendan keyin yana qancha


    maysalar ham o‘roq ko‘rgan,


    Omonat deb shu maysalar


    izlarimni o‘rab qo‘ygan.


    Qo‘nib o‘tgan har qushchadan


    kaminani so‘rab qo‘ygan,


    Yetim qolgan dala-dashtni


    va shiyponni sog‘inganman.


    


    Bilolmayman, nima xohlab,


    yana neni istayapman,


    Qishlog‘imga eltib qo‘y, deb


    xayolimni qistayapman.


    Onam isi kelib turgan


    har narsani qo‘msayapman,


    Yo chovdishni sog‘inganman,


    yo qumg‘onni sog‘inganman.


    


    


    IQROR


    


    Men qo‘shiq aytaman dardimga doir,


    O‘zim kuy bastalab, o‘zim she’r yozib.


    Har o‘nta odamga bittadan shoir –


    Mendan chiqarmidi Muhammad Yusuf?


    


    Ko‘k osmon boshimdan yomg‘ir eladi,


    Bulutlar quyoshning yuzini to‘sib.


    Qo‘limdan tappining isi keladi –


    Mendan chiqarmidi Muhammad Yusuf?


    


    Kechalar uxlayman nochor. Ko‘ksimga


    Gazetda chiqmagan she’rimni bosib.


    Sekin pichirlayman tongda do‘stimga –


    Mendan chiqarmikin Muhammad Yusuf?


    


    She’r to‘qib tashlayman o‘ylamay-netmay,


    Duch kelgan har qizga ko‘zimni qisib.


    Qofiya degandan nariga o‘tmay –


    Mendan chiqarmidi Muhammad Yusuf?


    


    Gohida qiynalib topolmay ilhom


    Qalamni otaman asabim qo‘zib.


    Bo‘yimga barobar kitob yozsam ham –


    Mendan chiqarmidi Muhammad Yusuf?


    


    Poyimga yiqilsin mayli dildorlar,


    Qishloqqa qaytaman umidim uzib.


    Poytaxtda bor axir yalovbardorlar –


    Mendan chiqarmidi Muhammad Yusuf?


    


    Me’yordan oshsa gar beqadr bol ham,


    Qismat hisobini bo‘lmaydi buzib.


    Qaytadan tug‘ilmas axir Iqbol ham –


    Mendan chiqarmidi Muhammad Yusuf?


    


    


    QAYTISH


    


    Bugun seni sog‘inib, ona,


    Bormoqdaman qishlog‘im tomon.


    O‘zing mening uchun yagona,


    O‘zing mening uchun qadrdon.


    


    Ko‘kka uchgan anov qirg‘iydek,


    Xayollarim besabr, uchqur.


    Bir oy o‘tdi huddi bir yildek,


    O‘yga cho‘mib boraman chuqur.


    


    Uzoqlarga eltadi xayol,


    Qani ko‘nglim quvonchga to‘lsa.


    Sochlarimni silaydi shamol,


    Unga hadya etaman bo‘sa.


    


    Jonga tegdi shahar shovqini,


    Yurakkinam siqildi bunda.


    Qo‘msab qo‘yar qishloq zavqini,


    Yurakkinam bunda har kunda.


    


    Hozir seni sog‘inib yana,


    Bormoqdaman poytaxtni tashlab.


    Kentga bilib meni begona,


    Qishloq quchoq ochar, qarshilab.


    


    ...Mana o‘tdi oradan uch kun,


    Uzr, ona, qaytmasam bo‘lmas.


    Kechalar tinch uxlashim uchun


    Bitta alla aytmasang bo‘lmas.


    


    


    SAVOL


    


    Qoshi kamon, kiprigi yoy qiz,


    Sochi uzun – misoli soy qiz,


    Bunchalar ham noz etmang, hoy qiz,


    Nahot sizni sevib bo‘lmasa?


    


    So‘zingizda bormidi dur yo,


    Yuzingizda bormidi nur yo,


    Edingizmi farishta, hur yo,


    Nahot sizni sevib bo‘lmasa?


    


    Bir bechora, devona, miskin,


    Yoningizdan o‘tmoqda sekin,


    Men ko‘-o‘-o‘p qizni sevganman, lekin,


    Nahot sizni sevib bo‘lmasa?


    


    Aslo qiyo boqmaysiz, demak,


    Befoydadir yo‘l kutavermak,


    Ayb emasdir birovni sevmak –


    Nahot sizni sevib bo‘lmasa?


    


    O‘rtamizda bo‘y yetmas duvol,


    Vaqtim uvol, maktubim uvol,


    Meni mangu qiynar bir savol –


    Nahot sizni sevib bo‘lmasa?


    


    


    SHU EKANDA


    


    Shu ekan-da dunyo ishlari,


    Yolg‘onlarga ovunib ketdim.


    Ijobatga yo‘yib tushlarim,


    Seni juda sog‘inib ketdim.


    


    Necha yillar o‘tdi oradan,


    Bexabarsan men bechoradan.


    Endi o‘zim topib boraman –


    Seni juda sog‘inib ketdim.


    


    Ko‘ylagimda sochlaring isi,


    Eshitganning kelar ko‘rgisi.


    Onasining eng go‘zal qizi –


    Seni juda sog‘inib ketdim.


    


    Yuragimga alam in qurdi,


    Azoblardan bezib, chinqirdim.


    Meni yana nima jin urdi –


    Seni juda sog‘inib ketdim.


    


    Visolingga yetishmoq qiyin,


    Yo‘l uzaydi yurganim sayin.


    Gar ko‘rmasam o‘lmog‘im tayin,


    Seni juda sog‘inib ketdim.


    


    


    NIMA DEYSAN


    


    Topolmasdan o‘zingdayin mehribonni,


    Hajringda qon yutaversam, nima deysan?


    Qil uchida omonatday turgan jonni,


    Qo‘llaringga tutaversam, nima deysan?


    


    Mayli menga darvozangni yopib tashla,


    Oyog‘imni qilich bilan chopib tashla,


    Qadrdon chang bosib yotgan yana o‘sha,


    Mahallangdan o‘taversam, nima deysan?


    


    Nima deysan, faqat seni o‘ylayversam,


    Ta’rifingni uchraganga so‘ylayversam,


    Xayolimda sochlaringni o‘ynayversam,


    Izlaringni o‘paversam, nima deysan?


    


    O‘rgulaymi ikki ko‘zing qarosidan,


    Yo o‘laymi qoshlaringni arosida,


    Bo‘yga yetgan yuz mingta qiz orasidan


    Bir o‘zingni topaversam, nima deysan?


    


    Kutaverdim kulbamga bosh suqmasang ham,


    So‘ylayverdim so‘zlarimni uqmasang ham,


    Chang ko‘changni supurgani chiqmasang ham,


    Nari ketmay kutaversam, nima deysan?


    


    Orzularim qolib ketdi ushalmasdan,


    Sen aslida Kumushdayin go‘zalmassan,


    Lekin qayga borsang, borib uyalmasdan,


    Soyang kabi yuraversam, nima deysan?


    


    


    KEL, KIRIB QO‘Y


    


    Mendan yiroqdasan – azim Shoshdasan,


    Bokira yoshdasan, qalam qoshdasan,


    O‘zing o‘zgachasan, o‘zing boshqasan,


    Kel, kirib qo‘y endi tushimga meni,


    Keltirib qo‘y endi xushimga meni.


    


    Sening mavjudliging umrimga tilxat,


    Har kuni kutaman vaslingni ilhaq,


    Sen – yerda yashovchi eng go‘zal xilqat,


    Kel, kirib qo‘y endi tushimga meni,


    Keltirib qo‘y endi xushimga meni.


    


    Shirindan shirinsan, Laylodan suluv,


    Garchi ro‘molingga o‘ralgansan-u,


    Axir qovurg‘amdan yaralgansan-u,


    Kel, kirib qo‘y endi tushimga meni,


    Keltirib qo‘y endi xushimga meni.


    


    Sabrini sinaysan tokay gadoning,


    Jabrini tortyapman qaysi xatoning?


    Hatto jufti bo‘lgan Odam Atoning –


    Kel, kirib qo‘y endi tushimga meni,


    Keltirib qo‘y endi xushimga meni.


    


    


    O‘G‘ILMISAN, QIZMISAN


    


    Oy-kunni unuttirding,


    Mushtoq etib bizni san.


    Muncha uzoq kuttirding –


    O‘g‘ilmisan, qizmisan?


    


    Onang doim alqaydi,


    Yuzida oy balqiydi.


    Biror belgi bo‘lsaydi –


    O‘g‘ilmisan, qizmisan?


    


    Sog‘intirmoq – saodat,


    Sog‘inmoq ham bir omad.


    Egam bergan omonat –


    O‘g‘ilmisan, qizmisan?


    


    Kunda ism izlayman,


    Goh senlab, goh sizlayman.


    Hech narsani sezmayman –


    O‘g‘ilmisan, qizmisan?


    


    Kim bo‘lsang ham omon bo‘l,


    Salomat bo‘l, polvon bo‘l.


    Qaytib ketmas mehmon bo‘l –


    O‘g‘ilmisan, qizmisan.


    


    


    GULIM


    


    Bunchalar xira deb bo‘lmagin xunob,


    Axir xiralikdir sevgi, sevgilim.


    Ishqsiz yashamoqlik eng og‘ir gunoh,


    Shul sabab sevilgin yoki sev, gulim!


    


    Bugun ketayapsan mendan yiroqka,


    Bugun qiyma-qiyma bo‘ladi dilim.


    Tashlab ketayapsan meni firoqqa,


    Shul sabab erta qayt, indin qayt, gulim!


    


    O-o, mening sevgilim – quyoshning qizi,


    Senga yeta olmas uzatgan qo‘lim.


    Sensiz hayotimning yo‘qdir ma’nisi,


    Shul sabab sevmoqqa izn ber, gulim!


    


    


    KIRIB KELMISH


    


    Vo ajab, bir gulpari


    kulbamga kirib kelmish,


    Go‘yo jannat gullari


    kulbamga kirib kelmish.


    


    Kiprigini yoy etib,


    qoshini kamon tutib,


    Ortidan qirq lashkari


    kulbamga kirib kelmish.


    


    Qiyosiga til ojiz,


    jigarim kuyar jiz-jiz,


    Dilbarlarning dilbari


    kulbamga kirib kelmish.


    


    Bu qandayin sinoat,


    Yaratgandan inoyat –


    Farishtalarning bari


    kulbamga kirib kelmish.


    


    Yerga oy tushdimi yo,


    men oyga uchdimmi yo –


    Ikki olam mehvari


    kulbamga kirib kelmish.


    


    Ichganim og‘u edi,


    dunyo qorong‘u edi


    Ko‘zlarimning gavhari


    kulbamga kirib kelmish.


    


    Men biron bir so‘z demay,


    o‘ltiribman qo‘lda may,


    Chimmatni otib nari


    kulbamga kirib kelmish.


    


    Sas chiqarmay o‘zidan,


    yo qizg‘onib so‘zidan


    Xuddi epkin singari


    kulbamga kirib kelmish.


    


    Ayo, Davlat, sen yozib,


    she’ringni yotgin bosib,


    Ne ajab, bir gulpari


    kulbangga kirib kelmish.


    


    


    QAROQCHITOLLIK QIZ


    


    Sochingni yulmog‘-u yig‘lamoq nega,


    Senga yarashmaydi bechorahollik.


    Qo‘y, endi kuyunma, achinma menga,


    Yuzlari kulcha qiz – qaroqchitollik.


    


    Ko‘chadan qaytarma kelgan sovchini,


    Boshingda bor axir kelin, ayollik.


    Sendan o‘rnak olsin opang, ovsining,


    Jamoli kuncha qiz – qaroqchitollik.


    


    Ro‘molchang haliyam yonimda, qara,


    Qip-qizil gullari, binafsha xollik.


    Nafaqat Bag‘dodda, yurtimda sara,


    Chiroyi buncha qiz – qaroqchitollik.


    


    Kun kelib, nabirang etak bo‘ladi,


    Menga nasib etar injiqlik, chollik.


    O‘shanda sevgimiz ertak bo‘ladi,


    Lablari g‘uncha qiz – qaroqchitollik.


    


    


    OYNISA


    


    Ko‘rdim-u ko‘zlarim quvondi,


    Dilimda bir qayg‘u uyg‘ondi.


    Yuragim tiqildi bo‘g‘zimga,


    Ichimga sig‘madi tug‘yonim.


    


    Yoshlikda g‘o‘r edim, ko‘r edim,


    O‘zimcha hammadan zo‘r edim.


    Zokirni, Shokirni netasan –


    Yursang, bir men bilan yur, dedim.


    


    Oy desa oydaysan, Oynisa,


    Kun desa kundaysan, Oynisa.


    Gul eding quchoqni to‘ldirgan –


    Haliyam shundaysan, Oynisa.


    


    Har zamon gumonim orttirgan,


    Qoshlaring kamoni tortilgan.


    Nozlaring mayli-yu firog‘ing


    Yuz mingta oshiqni xor qilgan.


    


    Sen ko‘kda yonuvchi yulduzsan,


    Tanimga jon bergan ildizsan.


    O‘shanda yonimga kelmading –


    Ajabki, haliyam yolg‘izsan.


    


    Oy desa oydaysan, Oynisa,


    Kun desa kundaysan, Oynisa.


    Yashirgan sirlaring muncha ko‘p –


    Zim-ziyo tundaysan, Oynisa.


    


    Qo‘lim qo‘llaringdan ayrodir,


    Yo‘lim yo‘llaringdan ayrodir.


    Bizni shu ko‘ylarga duch qilgan


    Taqdirning o‘zi ham hayrondir.


    


    


    * * *


    


    Qay gunoh yelkamni ot qildi,


    Yod bo‘lgan ismingni yot qildi.


    Raqib bir piyoda bermasdan,


    Mot qildi-ya, meni mot qildi.


    


    Oy desa oydaysan, Oynisa,


    Kun desa kundaysan, Oynisa.


    Kel endi, yonimga kel, desam,


    Baribir ko‘nmaysan, Oynisa.


    


    


    TUSHLARIMGA KIRMASANG BO‘LDI


    


    Mayli, sen ham meni unutgin,


    Xayolimda turmasang bo‘ldi.


    Endi faqat o‘zgani kutgin,


    Tushlarimga kirmasang bo‘ldi.


    


    Seni yaxshi ko‘rardim chindan,


    Ko‘zlarimga yosh kelar shundan.


    Faqat bitta iltimos sendan –


    Tushlarimga kirmasang bo‘ldi.


    


    Mahallamni to‘ldirib o‘tding,


    Dugonangni kuldirib o‘tding.


    Devonangni o‘ldirib o‘tding,


    Tushlarimga kirmasang bo‘ldi.


    


    Ko‘rib qaddi-qiyomatingni,


    Esga oldim xiyonatingni.


    Qaytarib ol omonatingni,


    Tushlarimga kirmasang bo‘ldi.


    


    Atirgulday bo‘lib yuraver,


    To‘lin oyday to‘lib yuraver.


    Bor-a, yuzga kirsang kiraver,


    Tushlarimga kirmasang bo‘ldi.


    


    


    QISHLOQI SEVGILIM


    


    Sen meni qizg‘onma shahar qizidan,


    Shaharning ko‘zlari gavhar qizidan.


    Hech ketib qolmasman uning izidan,


    O-o-o, mening qishloqi sevgilim!


    


    Bu qizlar san-mandan nari o‘tmagan,


    Latofat ko‘chasi sari o‘tmagan.


    Seni-chi, hattoki onang o‘pmagan,


    O-o-o, mening qishloqi sevgilim!


    


    Bo‘yoqdan ko‘rinmay ketgan ko‘zlari,


    Xuddi malika deb bilar o‘zlarin.


    Qizarib ketmoqda nechun yuzlaring,


    O-o-o, mening qishloqi sevgilim!


    


    Yozda ham, qishda ham ularning gali,


    Hatto yubka kiyar chilla mahali.


    Sen esa bilmaysan yubka ne, hali,


    O-o-o, mening qishloqi sevgilim!


    


    Bularni qo‘yaver, mayli o‘ynasin,


    U dunyo-bu dunyo o‘ynab to‘ymasin.


    Xudoyim o‘zingdan ayro qo‘ymasin,


    O-o-o, mening qishloqi sevgilim!


    


    


    QO‘SHNI QIZ


    


    Kunda o‘n bor to‘qnash kelib qolsa hamki,


    So‘z demoqqa yaramaydi shu qo‘shni qiz.


    Salomimga sekin alik olsa hamki,


    Bosh ko‘tarib qaramaydi shu qo‘shni qiz.


    


    Kechalari tushlarimga kirib chiqar,


    Poshnasini taqillatib yurib chiqar.


    Qalbim olov bo‘lib yonar, yurak siqar,


    Ahvolimni so‘ramaydi shu qo‘shni qiz.


    


    Yuz-qo‘lini sutga chayib, yuvib yurgan,


    Izlaridan kapalaklar quvib yurgan.


    O‘roq qoshlarini doim uyib yurgan,


    Jigarimni yaralaydi shu qo‘shni qiz.


    


    Tovonini qitiqlaydi qora sochi,


    Bellarini quchoqlaydi qora sochi.


    U – bahordan darak bergan qaldirg‘ochim,


    Bog‘larimni oralaydi shu qo‘shni qiz.


    


    


    SENSIZ TATIRMIKAN


    


    Sensiz tatirmikan men uchun Toshkan,


    Axir yo‘llarimiz bitta – tutashgan.


    Bugun sog‘inchlarim yuz hissa oshgan,


    Men seni Xudodan tilab qo‘yganman,


    Joningga jonimni ulab qo‘yganman.


    


    Mening osmonimda yo‘q edimi joy,


    Sening yonog‘ingga yashirinmish oy.


    O‘zing ham bilarsan shaksiz, hoynahoy,


    Men seni Xudodan tilab qo‘yganman,


    Joningga jonimni ulab qo‘yganman.


    


    Qara, sochlarimga tushayapti nur,


    Umrim adog‘iga o‘xshayapti nur.


    Hijron to‘lg‘og‘ida yashayapman-u,


    Men seni Xudodan tilab qo‘yganman,


    Joningga jonimni ulab qo‘yganman.


    


    Qoshing o‘rog‘idan jigarim yara,


    Yillar so‘rog‘idan beholman, yo Rab.


    So‘ra, ishonmasang, onangdan so‘ra,


    Men seni Xudodan tilab qo‘yganman,


    Joningga jonimni ulab qo‘yganman.


    


    Shuncha yil ichida shuncha qiz tanib,


    Yashadim bir seni qo‘msab, qizg‘anib.


    Boshimga uraymi sendan o‘zgani,


    Men seni Xudodan tilab qo‘yganman,


    Joningga jonimni ulab qo‘yganman.


    


    Sensiz tatimagay men uchun Toshkan,


    Chunki yo‘llarimiz bitta – tutashgan.


    Bugun sog‘inchlarim yuz hissa oshgan,


    Men seni Xudodan tilab qo‘yganman,


    Joningga jonimni ulab qo‘yganman.


    


    


    BALKI


    


    Visolingni sog‘ingayman,


    O‘ylab shuni ovungayman.


    Esdalik deb o‘zing bergan


    Ro‘molchangga sig‘ingayman.


    


    Tashlab meni firoqlarga,


    O‘zing ketding yiroqlarga.


    Makoningni so‘rab sening


    Oyni tutdim so‘roqlarga.


    


    Yig‘laydi oy, bilmaydi oy,


    O‘z joyidan jilmaydi oy.


    Ko‘z-ko‘z etib jamolingni


    Jimirlab, so‘ng jilmaydi soy.


    


    Sen go‘zalsan malakdan ham,


    Topib bo‘lmas falakdan ham.


    Bir bor xabar olib qo‘ygin


    Mendek joni halakdan ham.


    


    Dardu alam yorim mening,


    Uzildi dil torim mening.


    Sendek parizoda qizga


    Yetarmikan zorim mening.


    


    Balki yetmas, balki yetar,


    Balki yetib, o‘tib ketar.


    Na bo‘lsa ham bu qulingni


    Bir bor yo‘qlab qo‘ysang netar?


    


    


    SEN GO‘ZALSAN


    


    Sen go‘zalsan qo‘yaver asti,


    Oy nur emar yonoqlaringdan.


    Oyog‘ingga tiz cho‘kib asta,


    O‘psam edi oyoqlaringdan.


    


    Meni bunday kuydirmog‘ing ayb,


    Qo‘rqmaysanmi gunohlaringdan?


    Bo‘larmidi muruvvating xayf,


    Agar o‘psam oyoqlaringdan?


    


    Oshiqlaring yuz mingdan ortiq,


    Adashibsan sanoqlaringdan.


    Sani diydang namuncha qattiq,


    Bitta o‘pay oyoqlaringdan.


    


    Mayli, mening qadrimni bilma,


    O‘pich berma dudoqlaringdan.


    Faqat hozir qarshilik qilma,


    Yetar o‘psam oyoqlaringdan.


    


    


    SHUKUR


    


    Shukur, mening yelkamdan tog‘ quladi, birodar,


    Endi qaro dilimdan dog‘ so‘ladi, birodar.


    Mayli, o‘shal bag‘ritosh olib qochsin o‘zini,


    Omadim goh kulmasa, goh kuladi, birodar.


    


    Xudo suygan bandaman – peshonamda muhri bor,


    Tushda ko‘rgan parini o‘zimga sayladim yor.


    U qiz juda chiroyli, u qiz bitta, yagona,


    Xuddi Kumushbibiday, Barchinoyday sehri bor.


    


    Tunlar uning yuzidan tinmay ziyo taralgan,


    Sochlariga yulduzlar bitta-bitta qadalgan.


    Ko‘zlaridan sevgini o‘qib oldim, vo ajab,


    Ana shunday nozanin faqat menga atalgan.


    


    Biz ham endi tushindik, teng – tengniki, birodar,


    Mayli senga beray men – ol, neniki, birodar.


    Xo‘p desang jonimni ol, xohlasang ko‘zimni o‘y,


    Shu qizni tinch qo‘y faqat, u – meniki, birodar.


    


    


    SEV DEYA


    


    Osmonni quchoqlab yashayman,


    Armonni quchoqlab yashayman.


    Sen meni sev deya, sev deya,


    O‘zimni pichoqlab yashayman.


    


    Pichoqlab yashayman o‘zimni,


    Pachoqlab tashlayman o‘zimni.


    Sen meni sev deya, sev deya,


    Ko‘zingga tikaman ko‘zimni.


    


    Ko‘zingga ko‘zimni tikaman,


    Ko‘zingga o‘zimni ekaman.


    Sen meni sev deya, sev deya,


    Qoshingda boshimni egaman.


    


    


    HALI UNDA


    


    Hali unda yosh edik –


    chaynar edik otquloq,


    yurar edim ortingdan


    ro‘molingni tortqilab.


    


    Hali unda yosh edik –


    “o‘ng qulog‘im” o‘ynardik,


    sho‘x bolalar to‘planib,


    seni rosa qiynardik.


    


    Hali unda yosh edik –


    choy ichmasdik chinnidan,


    sochpopuklar yasarding


    majnuntol xivchinidan.


    


    Hali unda yosh edik –


    bir xil edi oq-qora,


    oradan yigirma yil


    oqib o‘tibdi, qara.


    


    Hozir esa bo‘yimiz


    o‘tib ketgan otangdan,


    endi seni hattoki


    rashk qilaman onangdan.


    


    


    XUDO DERMISH


    


    Dunyo azaldan shunday:


    oqi bor, qarosi bor,


    Ko‘ngil yaralgan shunday:


    malhami, yarosi bor.


    Har yerni qilma orzu –


    har yerda tarozi bor,


    Quvgan ham Xudo dermish,


    qochgan ham Xudo dermish.


    


    To‘rt tomonda to‘polon –


    xilvatda halovat yo‘q,


    Tinchlik degan ne’matdan


    tirnoqcha alomat yo‘q.


    Boyda ham, g‘aribda ham


    uyat yo‘q, malomat yo‘q,


    Tergan ham Xudo dermish,


    sochgan ham Xudo dermish.


    


    Aytishar, kelsa mehmon


    rizqin topar teshikdan,


    Tebranadi tobutlar


    nusxa olib beshikdan.


    Imorat iboratdir


    faqat bitta eshikdan –


    Yopgan ham Xudo dermish,


    ochgan ham Xudo dermish.


    


    Asli olovning yonib,


    o‘chmog‘ida hikmat bor,


    Hatto xira pashshaning


    uchmog‘ida hikmat bor.


    Quyosh nuri zaminni


    quchmog‘ida hikmat bor,


    Yongan ham Xudo dermish,


    o‘chgan ham Xudo dermish.


    


    Bu hayotning mayidan


    ichgan ham Xudo dermish,


    kechgan ham Xudo dermish.


    


    


    YORIM


    


    Seni yaratgandan rosa mamnunman,


    Gulgun jamolingga lolman, maftunman.


    Sahroda qum sanab yurgan Majnunman,


    Sen xuddi Layliga o‘xshaysan, yorim!


    


    Ko‘zlaring yo‘limga qadalib kutding,


    Ostona hatlamay, qamalib kutding.


    Kiprigingdan tomchi yumalab kutding,


    Ko‘nglingni ne bilan xushlaysan, yorim?


    


    Borligim – boyliging, mening borlig‘im,


    Qo‘lingda turibdi hayot yorlig‘im.


    Ba’zida tutganda fe’litorligim,


    Mehringni poyimga to‘shaysan, yorim.


    


    Chehrangdan yulduzlar qo‘l isitadi,


    Senga she’r o‘qisam, kulging qistadi.


    Shoirning she’ridan umri qisqadir,


    Mendan keyin qanday yashaysan, yorim?


    


    


    SEN ROZI-YU MEN ROZI


    


    Bugun ko‘changdan yurib,


    Uying qoshida turib.


    Ko‘nglimda bitta ilinj –


    Qolarmikanman ko‘rib?


    


    Seni kecha ko‘rmadim,


    Meni kecha ko‘rmading.


    Senga ne bo‘ldi bugun –


    Mahallamdan yurmading?


    


    Sen rozi-yu men rozi,


    Shudir sevgining sozi.


    Vaslingga tashna etma


    Ko‘pi ko‘p, yetar ozi.


    


    Meni ko‘rib yig‘laysan,


    O‘ksib-o‘ksib yig‘laysan.


    Otajoning poyiga


    Boshing urib yig‘laysan.


    


    Yig‘lama qiz, yig‘lama,


    Yurak-bag‘ring tig‘lama.


    Undan ko‘ra kechqurun


    Meni o‘ylab uxlama.


    


    Sen rozi-yu men rozi,


    Shudir sevgining sozi.


    Otang hukm o‘qiydi


    Misoli bo‘lib qozi:


    


    - Sen bizga teng emassan,


    Bu qizga teng emassan.


    Gar qizimni bermasam,


    Ketarsan g‘ing demasdan.


    


    Haydaydilar – ketarman,


    Qarg‘aydilar – ketarman.


    Bor uyingga, deydilar


    Ayt-chi, uyda netarman?


    


    


    * * *


    


    Sen rozi-yu men rozi,


    Shudir sevgining sozi.


    Ostonangda o‘tmoqda


    Umrimning bahor-yozi.


    


    Ko‘zimdan yosh tomchilar,


    Go‘yoki tosh tomchilar.


    Shamol mening yuzimni


    Ayamasdan qamchilar.


    


    Sovuq o‘tar oyoqdan,


    Sovuq o‘par oyoqdan.


    Har tomonda izg‘irin –


    Najot topay qayoqdan?


    


    Sen rozi-yu men rozi,


    Shudir sevgining sozi.


    Seni sevgan yigitning


    Haqqa yetmas ovozi.


    


    Mayli, otang bermasin,


    Mayli, onang bermasin.


    Lekin ukang o‘g‘ridek


    Hadeb ortdan yurmasin.


    


    Menda bitta reja bor,


    Aytolmadim necha bor.


    Endi aytmasam bo‘lmas –


    O‘rtog‘imning “IJ”i bor.


    


    Sen rozi-yu men rozi,


    Shudir sevgining sozi.


    “IJ”da olib qocharman


    Shartmas nikoh qog‘ozi.


    


    


    XAYRLASHUV


    


    Bugun men ketaman, ketmog‘im aniq,


    O‘zni visolingdan judo etaman.


    Shuncha kun yashadim iqrordan tonib –


    Meni sevmaganni sevib netaman?!


    


    Ko‘zni uzolmayman. Chiroying tengsiz,


    Naq qizi erursan Momo Havoni.


    Lekin sevolmading meni-ya, essiz,


    Qo‘ldan chiqaryapsan senga shaydoni.


    


    Bir vaqtki, afsusdan o‘tmaysan nari,


    Yuzingdan o‘padi xazonrezgilik.


    O‘shanda ming yig‘la mening singari,


    Odam topilmaydi seni sevgulik.


    


    


    OTAMNING QABRI


    


    Ko‘zini bir qisib o‘tmoqda yillar,


    Tog‘larga dars berar odamning sabri.


    Ko‘nglimga hammadan yaqin tuyular,


    Mozorni bezatgan otamning qabri.


    


    Yomg‘ir yog‘ayapti mayin shitirlab,


    Sira tarqamaydi samoning abri.


    Tiz cho‘kib quchaman titrab, qaltirab,


    Qo‘limni muzlatgan otamning qabri.


    


    Necha yil yolg‘izman hayot bog‘ida,


    Necha yil sinaydi taqdirning jabri.


    Ayni qirchillama bo‘lgan chog‘ida


    Onamni bo‘zlatgan otamning qabri.


    


    Asli notavonni xushlamas hech kim,


    Birovga erishdir birovning qadri.


    Mening qo‘llarimdan ushlamas hech kim,


    Bag‘rimni tuzlatgan otamning qabri.


    


    Mozor oralayman – kelar xo‘rligim,


    Ijobat bo‘lgaymi tushning ta’biri.


    Ortga qaytganimda nochor, sho‘rligim,


    Jim turib kuzatgan otamning qabri.


    


    


    BILAMAN


    


    Bilaman, sen meni sevmaysan,


    O‘zgaga qadalgan nigohing.


    Yoningda turibman, sezmaysan


    Shu erur eng katta gunohing.


    


    Bilaman, sen xuddi ma’buda –


    Tan olging kelmaydi bandani.


    Ishqimdan so‘z ochsam mabodo


    Tuyular naqadar bema’ni.


    


    Bilaman, sen oysan, yulduzsan,


    Zim-ziyo tunlarni yoritgan.


    Afsuski, bemehr, tosh qizsan


    Menimas, o‘zgani yor etgan.


    


    Bilaman, sen meni sevmaysan,


    Sevmog‘ing dardimga doridir.


    Yoningda turibman, sezmaysan


    Baribir, baribir, baribir.


    


    


    EY YOR


    


    Yana seni sog‘indim, ey yor,


    Yana sening xumoring tutdi.


    Diydoringdan bo‘lib umidvor,


    Yana sening ko‘changdan o‘tdim.


    


    Ishon, sensiz hasta, telbaman,


    Ko‘rinmoqqa yo‘qmi xohishing?


    Bilasan-ku seni sevaman,


    Bilasan-ku menga yoqishing.


    


    Soatimga qarayman bot-bot,


    To‘qqiz yarim.., o‘n yarim bo‘ldi.


    Mayli, shirin tushlar ko‘rib yot,


    Men tonggacha kutganim bo‘lsin.


    


    Seni hech kim bezovta qilmas,


    Seni o‘zim etay himoya.


    Faqat bitta qarab qo‘ysang bas,


    Murodimga yetay nihoyat.


    


    Diydoringni qo‘msadim, dildor,


    Derazangga uzoq ko‘z tutdim.


    Bir ko‘rishga bo‘lib umidvor,


    Kelaverar ko‘changdan o‘tgim.


    


    


    O‘CH


    


    Bexos qo‘lim tekkanda


    titrar edi qo‘llaring,


    Tortilgan tor misoli


    to‘g‘ri edi yo‘llaring.


    


    Shirin orzular bilan


    yulduzlarni ko‘zlarding,


    Bir yil o‘tmay oradan


    nahot shuncha o‘zgarding?!


    


    Netay, sening tosh qalbing


    menga bo‘yin egmadi,


    Endi...


    g‘uncha labingga


    lab qoptimi tegmagan?!


    


    Shumi shirin xayollar,


    shumidi baxt deganing?


    Ishongan husning qani –


    non botirib yeganing?!


    


    Bir mahallar o‘tarding


    ko‘zlarimni kuydirib,


    Endi sendan olay o‘ch


    dugonangni suydirib.


    


    


    BARIBIR


    


    Endi hech bir yoningga bormog‘imdan foyda yo‘q,


    Ko‘ngling uchun tashlangan qarmog‘imdan foyda yo‘q.


    Ishqqa to‘la ko‘krakni yormog‘imdan foyda yo‘q,


    Axir seni chaqirsam, kelmaysan-ku baribir,


    Seni qanday sevganim bilmaysan-ku baribir.


    


    Dard berib, davo etmay o‘rtagan parizoda,


    Va’daga vafo etmay o‘rtagan parizoda.


    Toshoynaga termulib o‘tirgan parizoda,


    Qullarni nazaringga ilmaysan-ku baribir,


    Seni qanday sevganim bilmaysan-ku baribir.


    


    Hali-hamon ko‘changdan toshlar tepib o‘tarman,


    Kecha-kunduz ko‘zimdan yoshlar sepib o‘tarman.


    Loyda qolgan izingni o‘pib-o‘pib o‘tarman,


    Meni deb oy yuzingni yulmaysan-ku baribir,


    Seni qanday sevganim bilmaysan-ku baribir.


    


    Ko‘ngil kul bo‘lmaguncha ishq olovi so‘nmaydi,


    Men g‘aribning boshiga xumo qushi qo‘nmaydi.


    Besh-oltita yangangdan biror nima unmaydi,


    Yangalar aytganini qilmaysan-ku baribir,


    Seni qanday sevganim bilmaysan-ku baribir.


    


    Yulduz uchganin ko‘rsang, dardingni ayt, deydilar,


    Tiz cho‘kvolib tuproqqa qadringni ayt, deydilar.


    Bugun menga oxirgi shartingni ayt, ey dildor,


    Mulki dilimga sulton bo‘lmaysan-ku baribir,


    Seni qanday sevganim bilmaysan-ku baribir.


    


    


    MEN HAMON O‘SHA


    


    “Sen hamon o‘shasan, sen o‘sha-o‘sha”


    Iqbol MIRZO


    


    Qancha oylar o‘tdi bir-birin quvib,


    Qancha soylar o‘tdi toshlarni yuvib.


    Sen hamon yodimda, qalbimga mehmon,


    O‘zingdan o‘zgani qolmadim sevib.


    Charchadim ismingni ismimga qo‘sha,


    Men hamon o‘shaman, men o‘sha-o‘sha.


    


    Ayt, kimga foyda bor jon og‘ritishdan,


    Visolni hijronga chog‘ishtirishdan?


    Bu dunyo aslida katta o‘yingoh –


    Kel, garov o‘ynaymiz sog‘intirishdan.


    Charchadim yo‘lingga poyandoz to‘shab,


    Men hamon o‘shaman, men o‘sha-o‘sha.


    


    Peshonam sho‘ri shu – senga dil berdim,


    So‘ng sevgi atalmish dardga qo‘l berdim.


    Bilsam-da bir umr kelmasligingni


    Arazlab-ovunib sog‘inaverdim.


    Charchadim yoningda xayolan yashab,


    Men hamon o‘shaman, men o‘sha-o‘sha.


    


    Huvillab qolgandir quchog‘ing mensiz,


    Qovjirab qolgandir dudog‘ing mensiz.


    Nahot o‘ylamaysan o‘zingni aslo –


    Seni cho‘chitmasmi qolmog‘ing mensiz?


    Charchadim, charchadim yoqamni tishlab,


    Men hamon o‘shaman, men o‘sha-o‘sha.


    


    


    SEN KELMASANG


    


    Muhabbatga do‘st bo‘lmagan dil qayda, yor,


    Visolingga yetkazuvchi yo‘l qayda, yor?


    Sen kelmasang bahor qayda, gul qayda, yor,


    Bog‘larim dasht bo‘lib qolar sen kelmasang.


    


    Omonligim omonatdir, ey dilbarim,


    Yomon yonib borayotir jigar-bag‘rim.


    Bir o‘zingga ayon axir mening dardim,


    Ko‘zimga yosh to‘lib qolar sen kelmasang.


    


    Oy o‘zini ojiz sezar chiroyingdan,


    Kunday bo‘lib chiqsang agar saroyingdan.


    Ich-etimni kemirgan bu firog‘ingdan


    Yuragim g‘ash bo‘lib qolar sen kelmasang.


    


    Qani kelsang nurga chayib kechalarni,


    Xursand etib lutfingga zor nechalarni.


    Sen kelmasang bog‘da bulbul kuy chalarmi,


    Bir jafokash o‘lib qolar sen kelmasang.


    


    


    MEN SENI SHUNCHALAR


    


    Men seni shunchalar yaxshi ko‘raman:


    Tilimning ochqichi bilib ismingni.


    Yuragim oldida olib yuraman


    Kulib turib tushgan jajji rasmingni.


    


    Men seni shunchalar yaxshi ko‘raman:


    Ko‘zimga ko‘rinmas Laylo, Manzura...


    Hattoki tushimda xayol suraman


    O‘sha gul, o‘sha bog‘ – tanish manzara.


    


    Men seni shunchalar yaxshi ko‘raman:


    O‘zimni qiynayman o‘zingni o‘ylab.


    Soyangga qaddimni egib turaman


    Tegib o‘tsin, deya olovrang ko‘ylak.


    


    Men seni shunchalar yaxshi ko‘raman:


    Ta’rifing oldida lug‘atim g‘arib.


    Ilojsiz boshimni toshga uraman,


    Sha’ningga munosib so‘zlar axtarib.


    


    Men seni shunchalar yaxshi ko‘raman:


    Ey, yuzi farishta, kipriklari o‘q.


    Oshkora sog‘inib, pinhon mo‘ralab,


    Hijronda men kabi ozgan banda yo‘q.


    


    Har kuni nigohim to‘kadi attang,


    Har kuni yuzimdan anduh o‘raman.


    Sen hali g‘unchadek noziksan, hatto


    Opang o‘n sakkizga kirib-kirmagan.


    


    Men seni shunchalar yaxshi ko‘raman...


    


    


    ERKIN QO‘YIB


    


    Erkin qo‘yib xayol tizginin


    Yotog‘iga sig‘may yotgan qiz.


    Qayta-qayta yozar ismimni


    Ko‘zlariga surma tortgan qiz.


    


    Chetda yotar qullikdan bo‘shab


    Gul atriga yuvilgan ko‘ylak.


    Izlarimni kutadi qaqshab


    Darchasiga eltuvchi yo‘lak.


    


    Hech kimsaga sirin ochmagan,


    Tunlarini kunga ulaydi.


    Ro‘molini olib qochganman


    Endi faqat meni o‘ylaydi.


    


    Taqdir o‘zi siylab-siypalab,


    Suydirarmish devonasini.


    Xatlarimni o‘qib hijjalab,


    Kuydirarmish dugonasini.


    


    Gumonlarga o‘zin oldirmas,


    Umidlari bilan ko‘z ochar.


    Ko‘rpasiga o‘rin qoldirmas


    Hali qaychi ko‘rmagan sochlar.


    


    Rashk jariga sololmay ko‘prik


    Nozik dili og‘rinar emish.


    Ko‘zlarimga tushadi kiprik –


    Meni kunda sog‘inar emish...


    


    Erkin qo‘yib xayol tizginin


    Yotog‘iga sig‘may yotgan qiz.


    Qayta-qayta yozar ismimni


    Ko‘zlariga surma tortgan qiz.


    


    


    YOMON O‘RTAYAPTI


    


    Yomon o‘rtayapti dilni hijroning,


    Muncha qattiq bo‘ldi hukming, ijroying?


    Ozgina bo‘lsa ham bormi vijdoning –


    Meni tirnog‘ingda so‘yib ketgansan.


    


    Boshingga durrani egri qo‘ndirib,


    Necha oshiqlarning ko‘nglin sindirib,


    Do‘ppiday joydan ham o‘sma undirib,


    O‘roq qoshlaringga qo‘yib ketgansan.


    


    Gul bilan bezatib yotoqlaringni,


    Maysalar o‘padi etaklaringni.


    Haq bilib aldamchi ertaklaringni,


    Kenja Botirlarni suyib ketgansan.


    


    Sen oysan. Qo‘limni uzatolmayman,


    Bedavo ko‘ngilni tuzatolmayman,


    Hattoki ortingdan kuzatolmayman –


    Ko‘zlarimni o‘yib-o‘yib ketgansan.


    


    Ming yil yig‘lasam ham yoqamni yirtib,


    Mungli qo‘shiqlarni baralla aytib,


    Baribir kelmaysan ortingga qaytib –


    Mendek shoirlardan to‘yib ketgansan.


    


    


    OYDAN PINHON TUTIB


    


    Oydan pinhon tutib bor sirimizni,


    Tunda ham o‘chmaydi chiroqlarimiz.


    Biz shunday sevamiz bir-birimizni –


    Bilinmas visol-u firoqlarimiz.


    


    Ishqning olovida yonib-qovrilib,


    Yashaymiz umrni o‘tga sovurib.


    Nogoh uchrashuvdan qolib dovdirab,


    Nenidir pichirlar dudoqlarimiz.


    


    Quyoshda tovlanib yaltiraydi barg,


    Shamolni olqishlab dildiraydi barg.


    Isitmadan oshkor bo‘lur hamma dard –


    Bizni oshkor etar nigohlarimiz.


    


    Taqdir sinovidan zinhor o‘kinma,


    Gilos gullariday yerga to‘kilma.


    Kun kelib salovat aytishar tinmay,


    Hali tug‘ilmagan guvohlarimiz.


    


    Qop-kora bulutday bosib kelar o‘y,


    Qanotin burgutday yozib kelar o‘y.


    Xinoli kaftingni kaftlarimga qo‘y –


    To‘kilib bitgaydir gunohlarimiz.


    


    


    GINA


    


    Bizni xor etganda u


    misoli edi malak,


    Birdan aylanib ketdi


    teskariga charxpalak.


    


    Bugun endi ul sanam


    sevgonidan ayrildi,


    Muhabbatdan yasalgan


    qanotlari qayrildi.


    


    Bizni xor etgan bilan,


    Bizni zor etgan bilan


    Hali ko‘p yuzlashamiz,


    Hali ko‘p so‘zlashamiz...


    


    


    SO‘LG‘IN CHECHAK


    


    Muhabbatim nishonasi, deb


    bergan eding bir juft boychechak,


    Saqlasam-da qalbim to‘rida


    bir ozgina so‘libdi kecha.


    


    Bugun esa tarqar ovoza:


    emishki, sen turmush quribsan,


    Men shaharda, go‘l bo‘lib toza


    sevgimni jar solib yuribman.


    


    Boychechakda ekan ne gunoh –


    aldov uchun uzgan ekansan,


    Menga berib so‘ligan gulni


    o‘zgalarga, sevdim, degansan.


    


    Men endi u ahmoq emasman,


    o‘tib ketgan sodda – kechagi,


    Senday quruq savlatdan yaxshi


    muhabbatning so‘lg‘in chechagi!


    


    


    ALAM QILDI


    



    Bir do‘stim shu mazmunda she’r


    yozib berishimni so‘ragandi. Mana...


    


    Sog‘indim-u yoningda bir lahza turolmayman,


    Shu sababmi, bilmadim, ko‘zingga qarolmayman.


    Sen yolg‘iz yurolmaysan, men yolg‘iz yurolmayman,


    Mensiz o‘tgan kunlaring qoshingni qalam qildi,


    O‘ksib-o‘ksib yig‘lading, shu menga alam qildi.


    


    Ishq yo‘lida bizlarni ado qildi bu taqdir,


    Borimizni yo‘q qildi, gado qildi bu taqdir.


    Balki odam tanlashda xato qildi bu taqdir,


    Kimni baxtiraso-yu kimni shumqadam qildi,


    Peshonamga sig‘mading, shu menga alam qildi.


    


    Ajralishdik qaysi kun nomusni deb, orni deb,


    Yo dilingda o‘zgaga atalgan joy bormidi?


    Sen-ku qaytib kelmading, o‘zim nega bormadim,


    Seni qaysi nigohlar o‘ziga aram qildi,


    Xatlarimni yig‘mading, shu menga alam qildi.


    


    Ko‘zlarimdan surating o‘chib ketdi shu bilan,


    Yelkamdagi baxt qushi uchib ketdi shu bilan.


    Dil berib begonaga, ko‘chib ketdim u bilan,


    Sen qilmagan yumushni o‘zga bir odam qildi,


    O‘g‘limni sen tug‘mading, shu menga alam qildi.


    


    


    NILUJON


    


    Kipriklaring qaddimdayin qayrilma,


    Marjon-marjon yosh egdimi, Nilujon?


    Yonog‘ingdan tomchi qoldi ayrilmay,


    Ko‘zlaringga ko‘z tegdimi, Nilujon?


    


    Tunlar seni o‘ylab qochadi uyqu,


    Ko‘kragimni qitiqlaydi bir tuyg‘u.


    Ayt-chi, seni qiynayapti qay qayg‘u,


    Ko‘zlaringga ko‘z tegdimi, Nilujon?


    


    Tildan tushmas men sho‘rlikning nolasi –


    To‘kilmasin sochingni bir tolasi.


    Ey, tog‘larning qirmizirang lolasi,


    Ko‘zlaringga ko‘z tegdimi, Nilujon?


    


    Atrofingda parvonaman, ko‘rdingmi,


    Hijroningda devonaman, ko‘rdingmi?


    Umr bo‘yi xomxayollar surdimmi,


    Ko‘zlaringga ko‘z tegdimi, Nilujon?


    


    So‘ylagin yor, dildan armon arisin,


    To‘kib solgin bor dardlaring barisin.


    Yelkamga bosh qo‘ydi ilhom parisi,


    Ko‘zlaringga ko‘z tegdimi, Nilujon?


    


    


    KELDIM


    


    Bunchayam boydirsan, ey qiz, chiroyga,


    Nigohing izmimni zarjirband etdi.


    Sen bilan ilk marta ko‘rishgan joyga,


    Keldim. Kutdim. Kelmading. Ketdim.


    


    Sunbula to‘ldirgan yelkalaringni,


    Erkalab taraysan erkalaringni.


    Hech pisand qilmasdan akalaringni,


    Keldim. Kutdim. Kelmading. Ketdim.


    


    Qay yerga borsam ham oyog‘im titrab,


    Ikki xanjaringdan omonlik so‘rab.


    To‘kilgan sochingni tugmamga o‘rab,


    Keldim. Kutdim. Kelmading. Ketdim.


    


    Yumushim maktublar qoralash bo‘ldi,


    Ermaging ko‘ksimni yaralash bo‘ldi.


    Kun va tun ko‘zimda aralash bo‘ldi,


    Keldim. Kutdim. Kelmading. Ketdim.


    


    Qaydanam, qaydanam tushimga kirding,


    Ko‘zimni ko‘r qilib, meni suydirding.


    Kuydirgi ekansan, yomon kuydirgi,


    Keldim. Kutdim. Kelmading. Ketdim.


    


    


    QACHONDIR


    


    Qachondir so‘zlarim yoqib tushadi,


    Qachondir ularni yodga olasan.


    Sochlaring yelkamdan oqib tushadi,


    Qachondir sen meni sevib qolasan.


    


    Cho‘chib uyg‘onasan uyqularingdan,


    Adoqsiz tushlarning qutqularidan.


    Xijolat tortmayin tuyg‘ularingdan,


    Qachondir sen meni sevib qolasan.


    


    Lablaring kuyadi ismimni ayta,


    Va shundan boshlanar hayoting qayta.


    Ko‘zlaringni to‘sgan g‘uborni arta,


    Qachondir sen meni sevib qolasan.


    


    Qachondir cho‘g‘ bo‘lar qizib yonog‘ing,


    Qaynoq bo‘salarni sezib yonog‘ing.


    Ishonaver, dilbar, ishon, qarog‘im,


    Qachondir sen meni sevib qolasan.


    


    O‘shanda dillardan yozilar tugun,


    Vujudlar birlashib, bo‘lar bir butun.


    Ehtimol ertaga, ehtimol bugun –


    Qachondir sen meni sevib qolasan.


    


    Ungacha hijronda o‘rtanib o‘tay,


    Ishqiy shevalarni o‘rganib o‘tay.


    Hozir qulog‘ingga bashorat aytay:


    Qachondir sen meni sevib qolasan.


    


    


    SEVGIDAN SO‘ZLASHAMIZ


    


    Go‘yo fursat qolganday taqqa to‘xtab,


    Izlab chora topolmadim kun bo‘yi.


    Parivashim, ostonamga kel yo‘qlab,


    Kel, sevgidan so‘zlashamiz tun bo‘yi.


    


    Nuqta qo‘ygin o‘tgan-ketgan u gaplarga,


    Ayriliqda zor qaqshagan asablarga.


    Tushov tutma g‘unchasimon bu lablarga,


    Kel, sevgidan so‘zlashamiz tun bo‘yi.


    


    


    O‘SMANG UCHMAYDI


    


    Izlaringni yuvgan yomg‘irman, do‘lman,


    Netay, yuragimdan isming o‘chmaydi.


    Sevgilim, har qancha ovora bo‘lma,


    Meni sog‘inmasang o‘smang uchmaydi.


    


    Yo‘lingga termilgan ko‘zlarim haqqi,


    Ko‘rganda qizargan yuzlarim haqqi.


    Hech kimga aytmagan so‘zlarim haqqi –


    Meni sog‘inmasang o‘smang uchmaydi.


    


    Qiyo boqmaysanmi baxtdan judoga,


    Vafoda sulton-u, taxtdan judoga.


    Xudoga topshirdim seni, Xudoga –


    Meni sog‘inmasang o‘smang uchmaydi.


    


    Senga oshiqdirman, ko‘nglim yortalab,


    Kel endi, bir marta qo‘ygin erkalab.


    Necha marta qo‘ysang, shuncha martalab


    Meni sog‘inmasang o‘smang uchmaydi.


    


    Kaftdek peshonamdan tole naridir,


    Qo‘ygan qadamlarim uying saridir.


    Har qancha ovora bo‘lma, baribir –


    Meni sog‘inmasang o‘smang uchmaydi.


    


    Tilimga jo qildim Egamning nomin,


    Zero, o‘zgalarga mehring tushmasin.


    Shu so‘zim so‘nggidir – iloho omin,


    Meni sog‘inmasang o‘smang uchmasin.


    


    


    SEVDIM


    


    Men seni yonib sevdim,


    Qo‘msab, qizg‘onib sevdim.


    Hammadan uzib ko‘ngil,


    Hammadan tonib sevdim.


    


    Kunning qadri tundadir,


    Bor sinoat shundadir.


    Mayli, qayda bo‘lsang ham –


    O‘y-xayolim sendadir.


    


    Taqdir dedik, xo‘p dedik,


    Bizday oshiq ko‘p dedik.


    Shu keng zamin uzra eng


    Baxtiyori biz edik.


    


    Sendan ayrilgan sayin,


    Kunlar o‘tar betayin.


    Peshonamga hijronni


    Bitgan bo‘lsa netayin!?


    


    Men seni yonib sevdim,


    Qo‘msab, qizg‘onib sevdim.


    Hammadan uzib ko‘ngil,


    Hammadan tonib sevdim.


    


    


    O‘G‘LIMGA


    


    Davronbek!


    Ichim jimirlaydi ismingni aytsam,


    Tilim aylanmaydi boshqa so‘zlarga.


    Qaniydi bir umr termilib o‘tsam,


    O‘zimning ko‘zimdek qora ko‘zlarga.


    


    Yotibman Xudoga shukrona ayta,


    Sening ising kelgan havodan xo‘plab.


    Injiqlik qilaver. Qayta va qayta


    Buving etagini qo‘yaver xo‘llab.


    


    Tashrifingdan ko‘krak kerilib ketdi,


    Dunyoni quchmoqqa etadi quloch.


    Uyim bozor bo‘ldi, intiqlik o‘tdi,


    Endi, o‘g‘lim, asta kaftlaringni och.


    


    Mayliga, kechqurun meni uxlatma,


    Ovozingga to‘lsin zerikkan xonam.


    Shirin allasini bir zum to‘xtatmay,


    Beshigingni quchib mudrasin onang.


    


    Farishtalar suyib uchsin ustingda,


    Dog‘li to‘shagingni bag‘rimga bosay.


    Ayvondagi eski ikki ustunga


    Quyosh nurlaridan belanchak osay.


    


    Senga meros bo‘lsin irodam, kuchim,


    Sira ko‘rinmasin ko‘zlaringda nam.


    Sochlaridan tortib qochmog‘ing uchun


    Xohlaysanmi singling bo‘lishini ham?!


    


    


    HALI SHUNDAY KUN KELAR


    


    Hali shunday kun kelar, singlim –


    Ko‘zlaringga to‘ladi dengiz.


    Bo‘shab qolar quchog‘im, ko‘nglim,


    Yashash og‘ir tuyular sensiz.


    


    Hali shunday kun kelar, ishon,


    Umidlaring tug‘ilar qayta.


    Paykonlarga bo‘lasan nishon,


    Muhabbatning qo‘shig‘in ayta.


    


    Senga salom beradi tog‘lar,


    Soching silar oyning nurlari.


    Izlaringga gul sochsa bog‘lar,


    Havas qilar jannat hurlari.


    


    O‘zingdirsan eng go‘zal san’at –


    Ijodkoring – mehribon Alloh.


    Hali shunday kun kelar, albat


    Baxt uyidan topasan panoh.


    


    Bo‘ldi, dilni o‘tda yoqaver,


    Shum xayollar o‘tkinchi, abas.


    Barmog‘ingga uzuk taqaver,


    Menga o‘xshash o‘g‘il tug‘sang, bas!


    


    Hali shunday kun kelar, singlim!..


    


    


    ONA TUPROQ


    


    Shu tuproqqa qonim tomgan kindigimdan,


    Har zarrasin asragayman kiprigimda.


    Gar bexabar bo‘lsang mening kimligimdan,


    Temurlarga beshik bo‘lgan chinordan so‘r.


    


    Bilsa, faqat zargar bilar zar qadrini,


    Er ko‘targay yelkasida el dardini.


    Ko‘ksi qalqon, yovga egmas tik qaddini,


    Samolarga qo‘l uzatgan minordan so‘r.


    


    Gumbazlarning peshtoqiga taqib sirg‘a,


    Qaldirg‘ochlar o‘z iniga qaytib kirgan.


    Donalari salovatlar aytib turgan,


    Bobodehqon kaftidagi anordan so‘r.


    


    Bu daryolar avvalgimas, boshqa daryo,


    Har yon go‘zal – Farg‘onayu Qashqadaryo.


    Jamoliga mahliyodir butun dunyo,


    Rayhonlarning iforiga xumordan so‘r.


    


    Xalqning o‘zi tanlar yurtning egasini,


    Bugunidek aniq anglar ertasini.


    Quchog‘idan sira qo‘ymas erkasini,


    Ko‘zi munchoq, o‘zi misli tumordan so‘r.


    


    

  


  
    UCHQUN ALANGA OLMOQDA


    


    Qadimiy Bog‘dod tumani ajdodlarimiz yurti bo‘lgan Ona Vatanimizga juda ko‘plab iste’dodlarni taqdim etgan. Mashhur san’atkorlar deysizmi, dong‘i ketgan temirchi-yu, nonvoylar, duradgoru beshiksozlar, kuragi yerga tegmagan polvonlarning aksari shu go‘shadan yetishib chiqqan. O‘tgan asrdan boshlab esa fan zahmatkashlari bo‘lgan olimlar hamda badiiy ijod namoyondalari ham tilga tusha boshladi. Anvar Muqimov va Abduqahhor Sultonovlar boshlab bergan adabiy jarayonni bugun Nabijon Boqiy, O‘zbekiston xalq shoiri Iqbol Mirzo, Said Anvar, O‘tkir Xidirov, Adham Damin, Ozoda To‘raqulova, Vali Ahmadjon, Karimabegim, Mahmud Yunus, Jahongir Fozil, Abdumutal Imomov, Turg‘un Parpiev, Hoshimjon Nazirov, Hamroali Boqiev, Zohid Ne’mat, yana ko‘plab nomlarini keltirish mumkin bo‘lgan nazm va nasrda ijod qilayotgan iste’dodlar davom ettirmoqda. Bu jarayonga yanada rivoj kiritishga, ijodkorlarga ilhom bag‘ishlashga, iste’dod egalarining mahoratini oshirishga va qalamini charxlashga “Tohir-Bog`dod” televideniesi hamda uning qoshida faoliyat olib borayotgan “Ijodkorlar uyi”, “Yosh qalamkashlar” to‘garagi munosib hissa qo‘shib kelayapti, desam mubolag‘a bo‘lmaydi. Fikrimning isboti shuki, dastlabki jurnalistik faoliyatini Toshkentda – markaziy gazetalar hamda televidenieda boshlagan, ushbu kitob muallifi Davlatjon Polvonov “Tohir-Bog`dod” televideniesiga bundan ikki yilcha ilgari ishga kelib, bugun tahririyatning Bosh muharriri jarajasiga ko‘tarildi. Uning birinchi kitobi esa ana shu dargohda charxlanib, zuvalasi pishib, qog‘ozga tushgan she’rlardan iborat, deya olaman.


    “Tohir-Bog`dod” televideniesi ish boshlagan salkam o‘n besh yil ichida bu dargohda faoliyat yuritib, ijod qilganlarning aksari bugun markaziy teleradiokanallarda ish olib boryapti. Ular iste’dodli shoira Karimabegim rahbarligidagi “Yosh qalamkashlar” to‘garagining a’zolari bo‘lganliklari ham diqqatga sazovordir. Xususan, “Yoshlar” telekanalining “Davr” informatsion dasturi Bosh muharriri Sohibjon Alijonov, telekanal muharriri Ozodaxon To‘raqulova kabi o‘rta avlod jurnalistlari uchun aynan “Tohir-Bog`dod” televideniesi “beshik” bo‘lgani, Davlatjon Polvonovning esa 2009 yilda Farg‘ona viloyatida “Eng yaxshi jurnalist” deya e’tirof etilgani bilan jamoamiz g‘ururlanishga haqli. Ayniqsa, O‘zbekiston xalq shoiri marhum Muhammad Yusufning bir necha marotaba “Ijodkorlar uyi”ga tashrif buyurgani, O‘zbekiston xalq shoirlari – Anvar Obidjon, Iqbol Mirzo, O‘zbekistonda xizmat ko‘rsatgan jurnalistlar – Muhammadjon Obidov, Doniyor Ergashov, Abdujabbor Husanov, taniqli adiblar – Tilavoldi Jo‘raev hamda Alisher Ibodinovlarning “kunda-shunda”ligi Bog‘dodda chindan havas qilsa arzigulik adabiy muhit shakllanib ulgurganini tasdiqlaydi. O‘qib tugatganingiz kitob muallifi ham ana shunday “ulkan qozon”da ustozlari bilan birga “qaynayapti”. Dastlab Vali Ahmadjon o‘gitlaridan bahramand bo‘lgan Davlat Polvon keyinroq – talabalik davrlarida Iqbol Mirzoga shogird bo‘lib, ijod mahoratini oshirdi.


    Uning ushbu mo‘‘jazgina kitobchasidan o‘rin olgan she’rlarni o‘qidingiz. Bu she’rlar sizni biroz bo‘lsa-da mushohadaga chorladi, deb o‘ylayman. Ularda sizu biz ilgari ko‘rib, eshitib yurganimiz – nimalarnidir endi boshqacharoq rang va ko‘rinishda tasvirlanganiga, yakunida esa kutilmagan xulosalar qilinganiga guvoh bo‘ldingiz, chamamda. Ehtimol, bu she’rlar yuksak badiiy darajada, deyishga biroz ertadir. Lekin qo‘r ichida yiltillab ko‘ringan uchqun alanga ola boshladi, deb umid qilamiz. Davlatjonga – o‘sha alangadek – kishilarga taft berib, yuksaklarga ko‘tarilishida muvaffaqiyatlar tilayman.


    


    Tohirjon HAMROQULOV


    O‘zbekiston Jurnalistlari


    Ijodiy uyushmasi a’zosi,


    “Oltin qalam” Milliy


    mukofoti Xalqaro


    tanlovi g‘olibi


    

  

